
Epaffras
(Llythyr Paul at y Colosiaid_6)

7 Epaffras, ein cydweithiwr annwyl ni, ddysgodd hyn i gyd i chi, ac mae wedi bod yn gwasanaethu’r Meseia yn ffyddlon ar ein rhan ni. 8 Mae wedi dweud wrthon ni am y cariad mae’r Ysbryd wedi ei blannu ynoch chi. (1:7-8)

Os ti’n mynd i wrando ar bawb a phopeth a rhoi’r un gwerth i eiriau pawb, byddi di wedi drysu’n llwyr mewn dim o dro. 

Fedra i sgwrsio am rygbi; fedra i enwi chwaraewyr Cymru a chwaraewyr nifer o wledydd eraill hefyd. Fedra i wylio gêm rygbi a gweiddi yn y llefydd iawn. Dw i wedi bod mewn gemau Cwpan Rygbi’r Byd. Dw i’n siŵr y byddwn i’n gallu twyllo dipyn go lew o bobl i feddwl mod i’n deall rygbi.

Ond, y gwir ydy, dw i’n gwybod bron ddim am rygbi. Dw i ‘rioed di chwarae gêm yn fy mywyd, dydw i’m yn deall y rheolau a’r unig reswm dw i’n gweiddi yn y lle iawn ydy mod i’n dda iawn am edrych ar bobl eraill a’u copïo nhw! 

Ar bwy wyt ti am wrando? Mae rygbi’n bwysig (!) ond mae Cristnogaeth yn bwysicach. Mae na bob math o nonsens yn cael ei ddweud a’i wneud yn enw Cristnogaeth.  Sut wyt ti am ddewis pwy sydd â’r wir neges yn eu meddiant?
Dw i wedi sôn am Paul – roedd ganddo awdurdod a ddaeth yn uniongyrchol o Dduw drwy Iesu (Actau 9; Galatiaid 1:12). Dewisodd Duw Paul i sgwennu nifer fawr o lyfrau yn y Beibl – pob un ohonyn nhw yn awdurdodol. Ar y rhain ddylet ti wrando. 

Pa fath o bobl sy’n haeddu gwrandawiad? Geiriau pwy sydd yn werthfawr i ti wrth feddwl am Gristnogaeth?

Rodd Paul, fel Cristion aeddfed, yn cymeradwyo Epaffras. Dydi Epaffras ddim yn enwog nacdi! Felly pam roedd Paul yn ei gymeradwyo i’r eglwys yn Colosae?

· Roedd o’n gydweithiwr. Roedd Epaffras yn gweithio gyda Paul o blaid Iesu Grist. Os ydy rhywun yn barod i weithio ochr yn ochr a Christion aeddfed, a chael ei ddysgu ganddo mae hyn yn arwydd da.

· Roedd Epaffras yn annwyl. Os dych chi’n gweithio hefo rhywun yn aml dych chi’n dod i’w nabod yn dda. Mae pawb sy’n gweithio gyda barn am ei gydweithwyr – diflas, siaradus, diog, olreit....Roedd Epaffras yn annwyl – yn amlwg roedd yna gariad a chyfeillgarwch Cristnogol yn bodoli rhwng y gweithwyr yma. Clod yn wir!

· Roedd o wedi gwasanaethu’r Meseia yn ffyddlon: mae Paul yn pwysleisio bod dim twyll yng ngeiriau Epaffras. Roedd ei gymeriad yn gyson a dibynadwy.
Ar bwy wyt ti am wrando felly? 
Dechreua gyda’r Beibl; mesura bob dim sy’n cael ei ddweud yn erbyn be mae’r Beibl yn ddweud. Os wyt ti ddim yn deall y Beibl yn iawn, edrycha am athro neu arweinydd da – un sy’n ffyddlon i Iesu Grist; un sydd a gair da amdano gan Gristnogion eraill; un sydd a chymeriad cyson a dibynadwy.  

